Langkah-langkah yang diambil oleh MPPP adalah seperti berikut:-

(i)
Memastikan permohonan Kebenaran Merancang dan Pelan Bangunan telah  menjelaskan cukai taksiran yang terkini.  

(ii)
Memastikan setiap pemohon yang mengemukakan permohonan untuk apa-apa lesen mengemukakan bukti penjelasan cukai taksiran yang terkini bagi premis di mana  aktiviti perniagaan dijalankan.

(iii)
Memfailkan kaveat persendirian terhadap harta-harta landed di mana terdapat hak milik berasingan untuk memastikan cukai taksiran dijelaskan sebelum apa-apa urusan pindah milik antara penjual dan pembeli didaftarkan.  

(iv)
Mengeluarkan Notis Statutori pada setiap 1 Mac dan 1 September kepada pembayar kadar untuk mempertingkatkan tunggakan yang tidak dijelaskan bagi separuh tahun pertama dan separuh tahun kedua masing-masing.

(v)
Menahan harta alih dengan mengeluarkan Borang ‘G’ dan melaksanakan tindakan jualan sekiranya didapati nilai harta alih melebihi jumlah cukai taksiran tertunggak.

(vi)
Menahan harta tak alih dengan mengeluarkan Borang ‘H’ kepada pembayar kadar untuk tindakan jualan harta yang ditaksirkan sekiranya didapati  nilai harta alih adalah kurang daripada jumlah yang tertunggak.

(vii)
Mengambil kira bayaran sewa yang dibayar oleh penyewa harta yang ditaksirkan setiap bulan sehingga penyelesaian tunggakan cukai taksiran. 

(viii)
Mendapat Perintah Jualan harta yang ditaksirkan dengan memfailkan prosiding di Mahkamah Tinggi.  

(ix)
Memfailkan prosiding di Mahkamah untuk menuntut amaun yang tertunggak sebagai hutang.  

(viii) Mengadakan perjumpaan dengan pembayar kadar bagi membincangkan masalah yang dihadapi dan mengaturkan bayaran secara ansuran bulanan yang munasabah supaya  tunggakan cukai taksiran dapat dikurangkan.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
22.
Adakah rancangan kerajaan negeri untuk melaksanakan pemilihan Ahli Majlis Perbandaran secara demokratik?

Y.A.B. Ketua Menteri:
22.
Kerajaan Pakatan Rakyat Negeri Pulau Pinang mengambil langkah proaktif untuk melaksanakan pemilihan Ahli Majlis Perbandaran secara demokratik dan sedang berusaha mencari jalan untuk kembalikan pilihan raya bagi melantik Ahli Majlis untuk Pihak Berkuasa Tempatan selaras dengan prinsip demokrasi.  Kerajaan negeri bersetuju bahawa rakyat sebagai pembayar cukai berhak untuk memilih pemimpin sendiri untuk mewakili mereka dalam menentukan dasar dan proses pengurusan Kerajaan Tempatan yang akan ada impak besar terhadap mereka.  Pelbagai halangan termasuk halangan perundangan dijangka tetapi proses ke arah matlamat tersebut telah dimulakan.

Kerajaan negeri telah mengarah ditubuhkan satu "Local Government Elections Working Group" (LGEWG) untuk mengkaji kesesuaian pilihanraya bagi Kerajaan Tempatan di Pulau Pinang.  LGEWG yang dipengerusikan oleh Dr. Goh Ban Lee daripada SERI diminta menggaris dan merancang satu "Road Map To Local Government Elections".  Cadangan Langkah-langkah ke arahtuju Pilihanraya Tempatan oleh LGEWG adalah seperti berikut :

(i)
Kerajaan negeri harus meluluskan usul menyokong untuk tujuan ini;

(ii)
Kerajaan negeri harus menyediakan bajet untuk menjalankan aktiviti-aktiviti dan kempen untuk pengundian ahli majlis dan presiden PBT;

(iii)
Kerajaan negeri harus membentangkan tujuan mengadakan pilihanraya tempatan kepada Majlis Negara Kerajaan Tempatan;

(iv)
Kerajaan Negeri Pulau Pinang hendaklah melantik seorang peguam (pakar dalam perlembagaan) untuk mengkaji arahtuju pilihanraya tempatan dan merayu kepada Makhamah Tinggi Pulau Pinang; dan

(v)
Kerajaan negeri mengkaji penstrukturan semula PBT.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
23.
Adakah kerajaan negeri bersedia untuk mengkaji semula emolumen dan elaun Ahli-ahli Majlis Perbandaran?

Y.A.B. Ketua Menteri:
23.
Kerajaan negeri pernah menerima rayuan daripada Ahli Majlis melalui Majlis Perbandaran Pulau Pinang (MPPP) untuk dipertimbangkan kenaikan elaun tetap dan elaun mesyuarat yang diberi.  Rayuan adalah supaya elaun tetap dinaikkan daripada RM600 ke RM1,000 dan elaun mesyuarat daripada RM50 ke RM100 untuk satu mesyuarat (tertakluk kepada had maksima 10 kali mesyuarat).   Pada masa itu, kerajaan negeri telah mengarahkan semua jabatan supaya berhemah dalam perbelanjaan dan semua elaun untuk menghadiri mesyuarat dikurangkan, sesetengah potongan sehingga 50 peratus.   Surat pekeliling Kewangan Negeri Bil. 11 Tahun 2008 telah dikeluarkan untuk menggariskan langkah-langkah bagi memperketatkan kawalan perbelanjaan kerajaan negeri.  Oleh itu, kerajaan negeri memutus untuk menangguhkan pertimbangan ke atas cadangan kenaikan elaun Ahli Majlis sehingga kedudukan kewangan di kedua-dua Pihak Berkuasa Tempatan (PBT)  mantap.

Kerajaan negeri bersedia untuk mengkaji semula kadar elaun Ahli-ahli Majlis Perbandaran apabila kedudukan kewangan PBT bertambah baik dan stabil.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
24.
Adakah kerajaan negeri bersedia menggunakan sistem pelupusan sampah-sarap yang lebih bersih dan environmentally friendly ?

(a)
Sekiranya ada, sila berikan butir-butirnya?

(b)
Sekiranya tidak, sila berikan sebab-sebabnya?

Y.A.B. Ketua Menteri:
24.
Kerajaan negeri sememangnya sudah menggunakan sistem pelupusan sampah yang lebih baik dan Environmentally Friendly.

(a) 
Pelupusan sampah dijalankan secara ’Pelupusan Sanitari’ di Tapak Pelupusan Pulau Burung yang berkeluasan 62 hektar di Seberang Perai Selatan.  Pelupusan Sanitari ialah satu kaedah kejuruteraan di mana sampah  dimampat ke ruang kecil dan ditimbus dengan bahan penutup pada setiap hari bekerja. Tapak Pelupusan  Pulau Burung adalah di tahap III iaitu terdapat loji rawatan air peresapan (leachate) dan kaedah  pelupusan ini adalah mesra alam. Sebanyak 1,200 tan sampah dari Majlis Perbandaran Seberang Perai (MPSP) di lupus di tapak Pelupusan Pulau Burung setiap hari.

(b) 
Kerajaan negeri bercadang untuk membina dua unit Material Recovery Facility (MRF); satu untuk Majlis Perbandaran Pulau Pinang (MPPP) di Jelutong dan satu lagi di Pulau Burung, Seberang Perai Selatan untuk Majlis Perbandaran Seberang Perai (MPSP). Concessionaire MRF telahpun dikenalpasti oleh Unit Perancang Ekonomi (EPU), Jabatan Perdana Menteri (JPM). Kaedah MRF merupakan kaedah mesra alam kerana kutipan sisa pepejal diasingkan dari punca.   Hasilnya, 20 hingga 30% daripada sisa pepejal asal akan dilupus di tapak pelupusan, selebihnya dikitar semula atau dibuat kompos atau baja.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
25.
(a)
Adakah kerajaan negeri bersedia mengkaji semula kadar cukai pintu demi mengurangkan beban rakyat dan pengusaha dalam menangani 
kelembapan ekonomi?

(b)
Adakah kerajaan  bersedia memberi pengecualian atau diskaun cukai pintu kepada pemilik kedai yang tidak berniaga atau tidak dapat disewa serta diskaun cukai pintu kepada pemilik tanah yang terbiar?

Y.A.B. Ketua Menteri:
25.
(a)
Kerajaan negeri tidak bercadang untuk mengkaji semula kadar cukai pintu bagi tujuan pengurangan.  Bagi Majlis Perbandaran Pulau Pinang (MPPP),  kadar sedia ada tidak berubah sejak tahun 2005 bagi membolehkan MPPP memperolehi pendapatan yang mencukupi agar perkhidmatannya kepada rakyat tidak terjejas. Pengurangan peratusan kadar hanya akan dilakukan sekiranya tidak menjejaskan perkhidmatan MPPP kepada rakyat dan juga bergantung kepada kedudukan kewangan MPPP. Majlis Perbandaran Seberang Perai (MPSP) juga tidak bercadang untuk menurunkan kadar cukai pintu.

(b)
Bagi perkara ini,  kerajaan negeri memberi sedikit kelonggaran. Cukai pintu masih lagi merupakan sumber hasil utama MPPP kecuali:-


(i)
Harta yang digunakan sebagai tempat awam untuk  sembahyang,  tanah perkuburan,  sekolah awam,  khairat,  sains,  sastera dan seni lukis yang bukan untuk mendapatkan keuntungan (Sek. 134, Akta Kerajaan Tempatan, 1976); dan

(ii)
Harta yang digunakan bagi maksud rekreasi, sosial atau kebajikan yang bukan untuk mendapatkan keuntungan.

Bagi pemilik kedai yang tidak dapat menyewa,  remisi kadar diberikan kepada mereka iaitu pulangan balik kadar sebanyak 50 peratus daripada jumlah kadar yang telah dibayar kepada MPPP.  Kemudahan ini diberikan untuk unit-unit yang kosong sehingga 31 Disember 2010.


Semua tanah kosong (tanah pembangunan/pertanian) atau terbiar tidak akan terus dikenakan cukai taksiran mengikut amalan sedia ada sebagaimana yang dikenakan ke atas bangunan (yang digunakan ataupun terbiar kosong).  Keadaan dan jenis kegunaan tanah telah diambil kira di dalam penilaian nilai tahunannya.

MPSP boleh menimbang untuk memulangkan sehingga 50 peratus daripada cukai taksiran sekiranya syarat-syarat yang diperuntukkan di bawah Seksyen 162 Akta Kerajaan Tempatan 1976 seperti berikut dipatuhi:-

(i)
Tempoh kekosongan tidak kurang dari satu (1) bulan kalendar;

(ii)
Cukai taksiran hendaklah dijelaskan terlebih dahulu;

(iii)
Permohonan hendaklah dibuat secara bertulis;

(iv)
Usaha yang munasabah untuk mendapat penyewa telah dibuat; dan

(v)
Sewa yang diminta adalah munasabah.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
26.
(a)
Apakah rancangan kerajaan negeri untuk repackage dan atau redevelope Taman Botani dan mempromosikannya sebagai salah satu destinasi pelancongan menarik?

(b)
Apakah langkah-langkah yang telah diambil untuk memastikan kebersihan di Taman Botani dan Tandas Awam yang sedia ada?

(c)
Adakah pencuci tandas dibayar gaji dan cekap dalam urusan pencucian?

Y.A.B. Ketua Menteri:
26.   
(a)
Kebanyakan produk di Taman Botani dalam proses pembangunan semula bermula dengan projek menaiktaraf semua rumah pokok dan taman-taman mini sertadenai-denai hutan (curtis trail, laluan arold 
dan botanicawalk). Pada masa kini, Taman Botani telah diperuntukkan sejumlah RM7 juta bagi kerja-kerja pembangunan kemudahan pelancongan seperti Pavillion Pelancongan, Façade Baru Pintu Masuk Utama, Eco-stream Walk dan Bambusetum.

(b)
Dalam jangka masa terdekat ini, pihak jabatan telah menyusun semula jadual pembersihan kawasan taman dan sekitar.  Bagi jangka masa panjang, pihak jabatan akan memperkenalkan perkhidmatan penyelenggaraan swasta yang lebih efisien dan teratur termasuk kerja-kerja penyelenggaraan di tandas-tandas awam.

(c)
Kerja-kerja pencucian tandas dilakukan oleh kakitangan Jabatan Botani yang terlatih. Walau bagaimanapun,  mulai tahun hadapan bagi melicinkan kerja-kerja penyelenggaraan tersebut adalah dicadangkan untuk kerja-kerja pencucian ini dilaksanakan oleh pihak swasta dan pihak jabatan hanya akan melaksanakan pemantauan secara berkala.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
27.
(a)
Adakah benar PDC bercadang untuk menjual tanah di Batu Kawan lebih kurang 300 ekar kepada sebuah syarikat swasta untuk tujuan 
Penang Turf Club? Jika benar sila beri butir-butirnya.


(b)
Adakah benar PDC telah menandatangani surat perjanjian jual beli sedangkan kerajaan negeri belum lagi memberi hak milik kepada PDC? Jika benar, berikan butir-butirnya.

Y.A.B. Ketua Menteri:
27.
(a)
Pada tahun 2004, PDC memang berhasrat untuk menjual sebidang tanah seluas 300 ekar kepada syarikat swasta untuk tujuan Pusat Ekuestrian Antarabangsa Pulau Pinang.


(b)
PDC masih belum menandatangani Surat Perjanjian Jual beli dengan pembeli.  PDC hanya menandatangani Surat Perjanjian Prinsipal iaitu pada 16 Januari 2004.



Pada masa ini PDC sedang mengkaji dari pelbagai aspek yang melibatkan perundangan, komersil dan pelan pembangunan Batu Kawan bagi membolehkan suatu rumusan tentang hala tuju projek Pusat Ekuestrian Antarabangsa ini dapat dibuat dengan segera.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
28.
(a)
Adakah benar kerajaan negeri masih menggunakan polisi lama dalam mengawal kegunaan atau pembangunan tanah di Daerah Barat Daya?


(b)
Adakah tanah di Batu Maung dan Permatang Damar Laut masih dikawal mengikut dasar kawasan pengairan dan di Balik Pulau mengikut dasar kawasan tadahan.


(c)
Adakah kerajaan bercadang untuk mengkaji semula dasar-dasar tersebut yang tidak praktikal untuk pembangunan pada masa kini?

Y.A.B. Ketua Menteri:
28.
(a)
Kawalan   pembangunan   tanah  di  Daerah  Barat  Daya adalah berdasarkan Pelan Dasar Perancangan dan Kawalan Pemajuan Majlis Perbandaran Pulau Pinang yang diterjemah ke dalam Pelan Rancangan Struktur MPPP yang telah diwartakan pada tahun 1987. Memandangkan terdapatnya perubahan-perubahan yang ketara, pelan rancangan struktur tersebut telah disemak semula. Hasil dari semakan dan pengubahsuaian, diwujudkan Rancangan Struktur Negeri yang telah diwartakan pada 28 Jun 2007.  Dengan ini, apa jua pembangunan yang dijalankan adalah tertakluk kepada pelan rancangan tersebut. Selaras dengan itu, istilah kawalan pembangunan dengan menggunakan polisi lama tidak berbangkit. 


(b)
Setiap pemajuan tanah yang hendak dijalankan adalah mengikut pelan yang telah diwartakan dalam Pelan Rancangan Struktur Negeri Pulau Pinang.  Sekiranya lot-lot tanah yang hendak dibangunkan itu terlibat dengan warta kawasan pengairan ataupun warta kawasan terdahulu, permohonan untuk mengeluarkan daripada warta berkenaan hendaklah dibuat terlebih dahulu.  Tanah-tanah di kawasan Batu Maung dan Permatang Damar Laut, Daerah Barat Daya tidak terkecuali dari prosedur ini.

(c)
Memandangkan pembangunan di Pulau Pinang dipandu oleh Pelan Rancangan Struktur Negeri, maka sebarang perubahan atau semakan mengenainya hendaklah dibuat melalui semakan ke atas Pelan Rancangan Struktur Negeri berkenaan.

XVIII.
Ahli Kawasan Bertam (Y.B. Puan Hajah Zabariah Binti Wahab) bertanya kepada Y.A.B Ketua Menteri:
1.
Berapa banyakkah skim projek perumahan rakyat di Pulau Pinang setakat ini?

(a) 
Siapakah yang layak menduduki rumah itu dan tempoh penyewaan yang dibenarkan? 

(b) 
Apakah syarat untuk mendudukinya, bilangan unit dan lokasi. Adakah pernah berlaku penyewa melanggar syarat? 

(c) 
Nyatakan  pecahan penyewa mengikut kaum dan bilangan yang masih kosong.

Y.A.B Ketua Menteri:
1.   
Sehingga kini, terdapat 6 skim Projek Perumahan Rakyat (PPR) 
di Negeri Pulau Pinang iaitu:


(i)
PPR Taman Manggis, Jalan Zainal Abidin, Daerah Timur Laut;


(ii)
PPR Jalan Sungai (MPPP), Daerah Timur Laut;


(iii)
PPR Taman Bagan Jaya, Jalan Thamby Kecil, Seberang Perai Utara; 


(iv)
PPR Ampang Jajar, Jalan Permatang Pauh, Seberang Perai Utara;


(v)
PPR Taman Ampangan (MPSP), Seberang Perai Utara; dan


(vi)
PPR Desa Wawasan, Jalan Sungai Rambai, Seberang Perai 
Tengah. 

(a) 
Bagi PPR, pemohon yang layak dipertimbangkan menduduki mestilah 
memenuhi syarat-syarat yang telah ditetapkan seperti berikut:

(i)
Warganegara Malaysia (Pemohon dan isteri / suami);

(ii)
Bermastautin di Negeri Pulau Pinang;

(iii)
Berumur 18 tahun ke atas pada tarikh permohonan;

(iv)
Pendapatan suami/isteri tidak melebihi RM750.00 atau pendapatan sekeluarga kurang daripada RM1,500.00;

(v)
Tidak pernah memiliki rumah (walaupun telah dijual, Pemohon Suami/ Isteri adalah tidak layak memohon);

(vi)
Ahli keluarga (suami/isteri dan anak-anak) dalam tanggungan sekurang-kurangnya 5 orang; dan

(vii)
Pertimbangan khas diberi kepada pemohon (isteri/suami) yang kurang upaya/ibu tunggal/balu-balu bekas anggota Pasukan Keselamatan yang terkorban semasa dalam tugas/setinggan-setinggan projek Kerajaan yang memenuhi syarat-syarat kelayakan


Tempoh penyewaan yang dibenarkan adalah selama dua (2) tahun. Penyewa boleh memohon rayuan untuk menyambung atau memperbaharui Perjanjian Penyewaan apabila ianya akan tamat tempoh dengan memberi notis bertulis sekurang-kurangnya tiga (3) bulan sebelum tamat tempoh. Namun keputusan untuk mempertimbangkan sama ada untuk memperbaharui Perjanjian Penyewaan atau menamatkan tempoh penyewaan adalah tertakluk kepada kelayakan pemohon pada masa tersebut. Tempoh penyewaan maksimum untuk PPR adalah 5 tahun sahaja.

(b)  
(i)
Syarat-syarat untuk mendudukinya adalah seperti di Lampiran A.

(ii)
Bilangan unit dan lokasi adalah seperti berikut:

-
PPR Taman Manggis, Jalan Zainal Abidin, Daerah Timur  Laut (320 unit);

- 
PPR Jalan Sungai (MPPP), Daerah Timur Laut (503 unit);

-
PPR Taman Bagan Jaya, Jalan Thamby Kecil, Seberang Perai Utara (380 unit); 

-  
PPR Ampang Jajar, Jalan Permatang Pauh, Seberang Perai Utara (760 unit);

- 
PPR Taman Ampangan (MPSP), Seberang Perai Utara (250 unit); dan

-
PPR Desa Wawasan, Jalan Sungai Rambai, Seberang Perai Tengah (912 unit).

(iii)
Ada, penyewa yang melanggar syarat. Di antara pelanggaran syarat yang berlaku adalah seperti berikut:

-       
Tunggakan Bayaran sewa;

-  
Pemasangan astro dan penghawa dingin tanpa kebenaran;

-  
Tidak menjaga kebersihan dengan membuang sampah di merata-rata tempat;

-   
Mengganggu ketenteraman penghuni/penyewa yang lain;

-       
Pengubahsuaian;dan

-      
Menyewakan  unit   tersebut   kepada   penyewa yang lain.

(c) Pecahan penyewa mengikut kaum dan bilangan yang masih kosong adalah seperti di Lampiran B. 

Lampiran A

Syarat-syarat yang perlu dipatuhi oleh penyewa adalah seperti berikut:

i) Pembayaran sewa. 

Penyewa hendaklah membayar Kadar Sewaan yang dikenakan mengikut masa dan cara yang ditetapkan.

ii) Pembayaran sewa pada setiap kemudahan yang digunakan.

Penyewa hendaklah membayar segala dan tiap-tiap bayaran serta bil yang dikenakan ke atas penggunaan elektrik, air, perkhidmatan pembentungan (Indah Water Konsortium) serta telefon termasuk deposit pembekalan kemudahan tersebut kepada pihak berkuasa tempatan yang berkenaan.

iii) Waktu dan penggunaan premis 

Penyewa hendaklah menggunakan premis tersebut sebagai premis kediaman sahaja dan tidak menggunakan premis tersebut atau sebahagian daripadanya untuk perniagaan yang bercanggah dari segi undang-undang sama ada sivil ataupun syariah.

iv) Menjaga kebersihan 

Penyewa hendaklah menjamin kebersihan premis tersebut termasuk kaki lima, tangga, tangga letrik, lif dan ruang legar dan dengan perbelanjaan sendiri membekalkan bekas sampah yang disyorkan oleh pihak berkuasa tempatan yang berkenaan dan tidak menyimpan, membiarkan kekotoran, sampah sarap dan sebagainya termasuk binatang ternakan atau binatang liar berada di dalam atau di luar premis tersebut atau di mana sahaja di bangunan tersebut dan kawasan sekitarnya yang pada pandangan Tuan Punya (Kerajaan Negeri) tidak sesuai dan mendatangkan pencemaran bau ataupun pandangan kepada penghuni yang lain atau pengunjung premis tersebut.

v) Memperbaiki kerosakan 

(a)
Penyewa hendaklah memperbaiki dengan perbelanjaan sendiri kerosakan yang diakibatkan oleh penyewa, wakil ejen, pekerja-pekerjanya atau sesiapa sahaja yang berurusan dengannya terhadap mana-mana bahagian dan kemudahan yang terdapat pada premis atau bangunan tersebut terutamanya tingkap, lampu-lampu, dinding serta siling kecualilah kekusutan nilai biasa dan bencana alam.

(b)
Penyewa hendaklah membayar balik kepada Tuan Punya terhadap apa-apa bayaran yang telah dikeluarkan untuk membaiki keadaan mana-mana bahagian atau kemudahan di premis tersebut atau bayaran yang berkaitan dengannya, setelah menerima notis tuntutan bayaran yang dibuat oleh Tuan Punya dalam tempoh yang ditetapkan oleh Tuan Punya di dalam notisnya.

vi) Kebenaran untuk memeriksa dan memperbaiki premis

Penyewa hendaklah membenarkan Tuan Punya, ejennya atau pekerja-pekerjanya pada bila-bila masa yang munasabah dan difikirkan sesuai olehnya untuk memasuki premis tersebut atau menggantikan paip air, pendawaian elektrik, kawat telefon ataupun mengawasi kerja-kerja yang sedang dijalankan.

vii) Larangan terhadap pengumuman awam

Penyewa tidak boleh memasang, melekat, menampal, mengecat, meletak atau dengan lain cara memperlihatkan, mempamerkan atau mengadakan atau seterusnya tidak akan membenar, menyuruh, atau membenarkan diperbuatkan sedemikian di tingkap, pintu, dinding atau mana-mana bahagian di dalam atau di luar premis tersebut dan di kawasan sekitarnya sebarang poster, pelekat, nama, tanda, papan tanda iklan, kenyataan, pemberitahuan di papan kenyataan, alat hawa dingin, wireless, aerial televisyen atau apa jua jenis benda sekalipun kecuali dengan persetujuan Tuan Punya.

viii) Pengubahsuaian struktur premis

Penyewa tidak dibenarkan membuat sebarang perubahan, pindaan serta pengubahsuaian terhadap apa-apa struktur ataupun perubahan yang besar pada premis tersebut atau sebahagian daripadanya tanpa terlebih dahulu mendapat kebenaran bertulis daripada Tuan Punya dan / atau pihak berkuasa yang berkenaan.

ix) Larangan tindakan kacau ganggu

Penyewa tidak dibenarkan melakukan atau membiarkan berlakunya tindakan yang difikirkan oleh Tuan Punya sebagai perbuatan ganggu kacau kepada premis tersebut atau dengan apa cara sekalipun menceroboh ketenteraman atau keselesaan penyewa-penyewa lain dan pengunjung premis dan bangunan tersebut.

x) Tindakan penyebabkan risiko kebakaran dan pembatalan insurans.

Penyewa tidak dibenarkan melakukan tindakan yang boleh membatalkan Insuran Kebakaran terhadap premis dan bangunan tersebut ataupun tindakan yang mengakibatkan Premium Insurans Kebakaran dinaikkan dan membaiki mana-mana kerosakan dan kecederaan terhadap premis dan bangunan tersebut yang ditanggung oleh dan hendaklah membayar kepada Tuan Punya selepas dituntut sebarang kenaikan Premium Insurans Kebakaran dan keseluruhan perbelanjaan yang kena dibayar oleh Tuan Punya semasa memperbaharui insuran dengan tidak menjejaskan lain-lain kepentingan Tuan Punya.

xi) Larangan menyimpan barangan yang diharamkan dan membaikinya

Penyewa tidak dibenarkan membawa masuk, menyimpan atau membenarkan bahan-bahan seperti senjata api, bahan letupan, bahan mudah terbakar, bahan yang tidak sah di segi undang-undang termasuk undang-undang syarak, dadah merbahaya atau bahan-bahan lain yang difikirkan merbahaya dan mendatangkan kemudaratan dan bertentangan dengan undang-undang Malaysia oleh Tuan Punya.

xii) Larangan menyerah hak, menyewa kecil dan sebagainya

Penyewa tidak akan melepaskan, menyewakan atau menyewa kecilkan premis tersebut ataupun memasuki apa-apa Perjanjian atau apa-apa perkiraan ke atas premis tersebut dengan mana-mana orang atau entiti tanpa kebenaran bertulis Tuan Punya.

xiii) Larangan pemasangan astro dan penghawa dingin

Pemasangan astro dan penghawa dingin tidak dibenarkan dipasang di unit sewaan sama sekali.

xiv) Mematuhi undang-undang

Penyewa hendaklah mematuhi segala undang-undang dan peraturan yang berkuat kuasa sekarang dan akan datang.

Lampiran B

Pecahan penyewa mengikut kaum dan bilangan yang masih kosong

	BIL
	PPR
	JUMLAH UNIT
	BUMI
	CINA
	INDIA
	LAIN-LAIN
	JUMLAH DI ISI
	DALAM PROSES TAWARAN
	BAKI UNIT

	
	
	
	
	
	
	
	
	
	

	1
	TAMAN MANGGIS (LORONG SELAMAT)
	320
	210
	75
	35
	0
	320
	0
	0

	2
	DESA WAWASAN
	912
	182
	204
	54
	33
	473
	13
	426

	3
	TAMAN BAGAN JAYA (THAMBY KECIL)
	382
	231
	86
	59
	4
	380
	0
	2

	4
	AMPANG JAJAR
	760
	388
	40
	109
	0
	537
	41
	182

	 
	JUMLAH
	2374
	1011
	405
	257
	37
	1710
	54
	610

	
	
	
	
	
	
	
	
	
	

	BIL
	PPR
	JUMLAH UNIT
	BUMI
	CINA
	INDIA
	LAIN-LAIN
	JUMLAH DI ISI
	DALAM PROSES TAWARAN
	BAKI UNIT

	
	
	
	
	
	
	
	
	
	

	1
	JALAN SUNGAI (MPPP)
	503
	330
	121
	50
	2
	503
	0
	0

	2
	TAMAN AMPANGAN (MPSP)
	250
	210
	7
	31
	1
	249
	0
	1

	 
	JUMLAH
	753
	540
	128
	81
	3
	752
	0
	1


Ahli Kawasan Bertam (Y.B. Puan Hajah Zabariah binti Wahab):
2.
Berapa ramaikah ibu tunggal yang terdapat di Pulau Pinang? Adakah bancian dilakukan untuk mengumpul data mereka?


(a)
Sila berikan pecahan mengikut kaum, jumlah tanggungan dan lokasi. 


(b) 
Apakah bentuk bantuan yang dihulurkan oleh kerajaan negeri?


(c)
Apakah pekerjaan atau sumber pendapatan mereka?

Y.A.B Ketua Menteri:
2.  
(a)
Mengikut pengumpulan data yang telah dibuat oleh Jabatan Pembangunan Wanita Negeri Pulau Pinang, jumlah ibu tunggal yang berdaftar dengan rumah-rumah Nur di daerah-daerah dari tahun 2004 hingga 2008 adalah seramai 3,950 orang. Pecahan mengikut lokasi/daerah adalah seperti berikut:

	RUMAH NUR
	2004
	2005
	2006
	2007
	2008
	Jumlah

	Timur Laut Utara
	28
	23
	7
	16
	3
	77

	Timur Laut Selatan
	50
	49
	27
	31
	6
	163

	Barat Daya
	69
	74
	41
	79
	28
	291

	Seberang Perai Utara
	93
	176
	30
	63
	89
	1251

	Seberang Perai Tengah
	1195
	91
	272
	68
	31
	1657

	Seberang Perai Selatan
	120
	77
	194
	97
	23
	511

	Jumlah            :
	2355
	490
	571
	354
	180
	3950


Jumlah ibu tunggal mengikut kaum adalah seperti berikut:-

	
	2004
	2005
	2006
	2007
	2008
	Jumlah

	Melayu
	2076
	404
	511
	316
	159
	3466

	Cina
	139
	26
	32
	19
	14
	230

	India
	136
	58
	27
	18
	6
	245

	Lain-Lain
	4
	2
	1
	1
	1
	9

	Jumlah :
	2355
	490
	571
	354
	180
	3950


Memandangkan Jabatan Pembangunan Wanita Negeri Pulau Pinang telah membuat bancian pengumpulan data untuk ibu tunggal, maka buat masa sekarang kerajaan negeri masih belum mempunyai jentera yang mencukupi untuk membuat pendaftaran tersebut. Buat masa sekarang masih belum ada lagi bancian dibuat tentang jumlah tanggungan.

(b)
Kerajaan negeri, melalui Jabatan Kebajikan Masyarakat tidak mempunyai program khas untuk membantu ibu tunggal tetapi bantuan kewangan disalurkan secara bulanan kepada ibu tunggal yang berkelayakan iaitu mereka yang berpendapatan di bawah RM400.00 sebulan. Bantuan am secara bulanan akan diberikan kepada ibu tunggal yang  layak (miskin) pada kadar maksimum RM200.00 setiap bulan. Pemberian bantuan dilihat sebagai usaha untuk meringankan beban yang ditanggung untuk kelangsungan kehidupan seharian. Namun begitu ibu tunggal turut diberi peluang untuk menjana ekonomi dan tindakan diambil untuk merujuk kes-kes mereka kepada agensi-agensi berkaitan yang boleh memberi bantuan modal untuk memulakan perniagaan kecil-kecilan dan akan dipantau oleh Pejabat Kebajikan Masyarakat di peringkat daerah. 

Golongan ibu tunggal telah menerima manfaat melalui bantuan kewangan secara bulanan khususnya mereka yang mempunyai tanggungan/anak-anak yang berumur di bawah 18 tahun. Sehingga kini kerajaan negeri melalui Jabatan Kebajikan Masyarakat masih meneruskan dasar yang sedia ada dalam membantu golongan sasar termasuk ibu tunggal. 

(c) 
Pada kebiasaannya ibu tunggal bekerja di sektor perkilangan, bekerja sendiri atau berniaga secara kecil-kecilan. Namun begitu ada di kalangan ibu tunggal yang tidak bekerja dan tiada sumber pendapatan. 

Ahli Kawasan Bertam (Y.B. Puan Hajah Zabariah binti Wahab):
3.
Apakah program yang dirangka untuk memajukan bidang sukan?

(a) 
Apakah acara teras yang diberikan perhatian dan jumlah atlet yang terlibat?

(b) 
Bagaimanakah prestasi atlet Pulau Pinang sekarang ini dan adakah ia dipantau secara berkala?

(c) 
Apakah program untuk mengembalikan kegemilangan sukan terutama untuk SUKMA 2010 dan sasaran pingat?

Y.A.B Ketua Menteri:
3.
Program   yang  dirangka  oleh  Majlis  Sukan  Negeri  Pulau Pinang untuk memajukan bidang sukan adalah seperti berikut:


(a)
Sukan Pulau Pinang 2009 (SUKPEN 2009)

Sukan Pulau Pinang atau ringkasnya SUKPEN adalah bermaksud satu pertandingan beraneka jenis sukan (multi sports event) yang dipertandingkan antara daerah-daerah Negeri Pulau Pinang.  SUKPEN dianjurkan bagi :

(i)
melibatkan semua daerah, kelab, persatuan dan agensi-agensi sukan;

(ii)
mencungkil bakat-bakat baru dalam bidang sukan;

(iii)
melibatkan lebih ramai atlet secara menyeluruh;

(iv)
melahirkan budaya kesukanan di kalangan rakyat;

(b)
Festival Sukan Kombat 2009 (FESKOM 2009)

Festival Sukan Kombat atau ringkasnya FESKOM melibatkan semua acara yang dipertandingkan dalam sukan tempur atau combat sports yang melibatkan sentuhan badan. Festival ini adalah bertaraf antarabangsa yang melibatkan penyertaan dari negara-negara luar. FESCOM melibatkan lebih 100 atlet Pulau Pinang. Beberapa jenis sukan kombat seperti tinju, pencak silat, karate do, tekwando, judo, silambam, lawan pedang dan wusyu dipertandingkan.  FESCOM diadakan bagi tujuan berikut :

(i)
mengukur tahap/prestasi atlet Pulau Pinang dengan pasukan lawan;

(ii)
mengkaji kekuatan dan kelemahan atlet negeri kita dibandingkan dengan atlet lain;

(iii)
meningkatkan kemahiran dan prestasi sukan kombat; dan

(v)
membuat persediaan yang lebih rapi bagi kontinjen Pulau Pinang dalam menghadapi SUKMA 2010 Melaka.

(c)
Atlet Skuad Latihan SUKMA XIII 2010 Melaka

Atlet skuad latihan ini adalah merupakan atlet yang terpilih untuk menyertai SUKMA XIII 2010 Melaka. Jurulatih akan mengenal pasti atlet yang layak untuk mewakili Pulau Pinang dan atlet berkenaan boleh bersaing untuk mendapatkan pingat atau sekurang-kurangnya layak ke pusingan akhir.

Atlet berkenaan akan dilatih untuk membantu atlet elit dan sekiranya boleh memenangi pingat merupakan satu bonus kepada kontinjen Pulau Pinang. Atlet ini dijaga dari segi kebajikan dengan bayaran elaun, pakaian dan menyertai pertandingan/ujian di dalam proses penyediaan atlet SUKMA. 

Program  ini  akan  melibatkan   seramai   lebih kurang 400 atlet kontinjen Pulau Pinang ke SUKMA XIII Melaka 2010.

(d)
Atlet Projek MUTIARA (Penyediaan ke SUKMA dan jangka panjang)

Projek Mutiara merupakan projek jangka panjang yang telah dirangka oleh Majlis Sukan Negeri Pulau Pinang berdasarkan latihan sepenuh masa sepanjang tahun.  Seramai 40 atlet yang terpilih di dalam projek MUTIARA ini adalah terdiri di kalangan atlet elit dan Skuad Latihan untuk menghadapi SUKMA XIII 2010 nanti. Mereka akan menjalani latihan sepenuh masa dan tempat latihan adalah berdekatan dengan asrama yang disediakan oleh Majlis Sukan Negeri Pulau Pinang.

Antara sukan-sukan yang terlibat dengan projek MUTIARA ini ialah sukan angkat berat, silat, tekwando, tinju, lumba basikal dan sepak takraw.  Atlet berkenaan akan tinggal di asrama yang disediakan oleh Majlis Sukan Negeri Pulau Pinang (MSNPP) dan perlu menjalani latihan 2 sesi sehari.  Kebajikan atlet tersebut akan dijaga dengan pihak MSNPP menyediakan 5 kali makan sehari, elaun bulanan dan pemberian food suppliment (makanan tambahan).

(e)
Program Atlet Elit SUKMA XIII 2010 Melaka

Program Atlet elit bermaksud atlet-atlet yang meraih pingat di SUKMA yang lalu dan dipilih masuk ke skim atlet elit SUKMA XIII 2010 Melaka.  Atlet ini dibahagikan kepada dua (2) kategori mengikut status kemenangan pingat di SUKMA lalu. Kategori A bagi mereka yang meraih pingat emas dan kategori B bagi mereka yang meraih pingat perak dan gangsa.

Atlet ini diberi kemudahan pakaian seragam dan pemakanan tambahan (food supplement) dengan bayaran insentif bulanan mengikut kategori masing-masing. Kategori A dibayar RM500.00 sebulan dan Kategori B dibayar RM300.00 sebulan.

Lain-lain atlet yang tidak menyertai SUKMA tetapi menunjukkan prestasi baik dengan kemenangan di pertandingan kebangsaan atau setaraf dengan SUKMA boleh dilantik ke program ini. Program ini melibatkan seramai 80 atlet yang berpotensi untuk menyumbangkan pingat di SUKMA 2010 Melaka. 

(f)
Skuad Pelapis Pulau Pinang

Majlis Sukan Negeri Pulau Pinang dengan kerjasama Persatuan Sukan mengenal pasti bakat-bakat baru untuk dicungkil atau diketengahkan pada SUKMA yang akan datang.  MSNPP memerlukan atlet pelapis supaya kontijen Pulau Pinang tidak ketandusan atlet yang boleh menyumbangkan pingat di SUKMA yang akan datang. Atlet yang berada di dalam kategori ini juga akan diberi perhatian dan latihan yang secukupnya.

(g)
Kejurulatihan

Majlis Sukan Negeri Pulau Pinang akan meningkatkan kualiti bidang kejurulatihan dari segi sains sukan selaras dengan kehendak Majlis Sukan Negara dan Institut Sains Sukan. Semua jurulatih yang dilantik oleh MSNPP dikehendaki memiliki Skim Persijilan Kejurulatihan Kebangsaan (SPKK) tahap I, II dan III di samping meningkatkan sijil sukan spesifik masing-masing.

Periodization Plan akan dilaksanakan dan semua jurulatih mesti mempunyai program periodization plan jangka masa pendek dan jangka masa panjang. MSNPP akan mengenal pasti dan melantik beberapa jurulatih dari dalam dan luar negara untuk menampung sukan-sukan yang mempunyai masalah jurulatih.

(h)
Program Latihan

MSNPP amat menitikberatkan program latihan untuk melatih atlet yang akan mewakili Pulau Pinang di SUKMA XIII 2010 Melaka. Jurulatih akan melatih atlet dengan mengikut periodization plan yang telah dibuat agar atlet mencapai tahap kemuncak semasa SUKMA XIII 2010 nanti. Majlis Sukan Negeri (MSN) juga mengadakan perbincangan dengan Persatuan Sukan  berhubung dengan sesi latihan di dalam dan luar negara termasuk sistem latihan yang dijalankan. Di dalam sistem latihan terdapat empat (4) perkara asas yang diberi penekanan iaitu teknikal, taktikal, kecergasan dan mental. 

(i)
Penumpuan Bagi Sukan Yang Berpotensi dan Menawarkan Banyak Pingat.

MSNPP akan memberi penumpuan kepada jenis-jenis sukan yang berpotensi untuk meraih pingat di SUKMA XIII 2010 Melaka nanti seperti akuatik, olahraga, menembak dan memanah.

MSNPP mensasarkan sebanyak 40 pingat emas untuk diraih di SUKMA 2010 Melaka. Kekuatan Pulau Pinang adalah pada sukan tempur (combat sports) berbanding lain-lain sukan;

Ini bukan bermakna MSNPP tidak akan mengabaikan sukan yang lain terutama sukan berpasukan dan sukan yang kurang berpotensi. MSNPP juga akan memberi perhatian kepada sukan berkenaan supaya semua sukan yang akan dipertandingkan boleh meraih kejayaan.

(j)
Pertandingan

MSNPP akan menghantar atlet-atlet untuk menyertai pertandingan di dalam dan luar negara mengikut pelan yang telah diaturkan oleh jurulatih untuk mengukur prestasi atlet berkenaan dan juga mengetahui ranking atlet tersebut dan juga ranking atlet pihak lawan.

(k)
Peralatan

MSNPP  akan  membuat  pembelian  peralatan sukan seperti  sukan menembak,  memanah,  lumba basikal,  sukan  tempur  dan sukan berpasukan.

(l)
Makanan Tambahan (Food Suppliment)

Makanan tambahan amat diperlukan oleh setiap atlet terutamanya atlet elit kerana makanan tambahan dapat meningkatkan lagi tahap kecergasan atlet, menggantikan tenaga yang keluar, meningkatkan lagi kadar metabolisme badan atlet dan membantu pertumbuhan badan atlet.

(a)   
Acara atau sukan teras yang diberikan perhatian oleh Majlis Sukan Negeri Pulau Pinang adalah pada sukan tempur (combat sports) seperti tinju (9 orang), pencak silat, (23 orang) karate do (25 orang), tekwando (17 orang), silambam (17 orang), dan wusyu (15 orang). Untuk SUKMA 2010 Melaka, MSNPP juga akan memberi penumpuan sepenuhnya di dalam sukan yang menawarkan pingat yang banyak seperti sukan akuatik (renang 15 orang dan terjun 6 orang), olahraga (25 orang), menembak (16 orang), memanah (12 orang) dan angkat berat (12 orang).

Jumlah atlit yang terlibat ialah seramai 192 orang.

(b)  
Prestasi atlet Pulau Pinang sekarang adalah sangat menggalakkan memandangkan MSNPP dan persatuan-persatuan sukan telah banyak menghantar atlet-atlet Pulau Pinang menyertai kejohanan di peringkat negeri dan kebangsaan sebagai pendedahan dan menilai kekuatan pasukan Pulau Pinang  dan juga mengkaji kekuatan pihak lawan.  Pemantauan dari pihak jurulatih dan pegawai-pegawai Sukan dari MSNPP sentiasa dibuat dari masa ke semasa dan ini diikuti oleh sesi pemantapan mental dan fizikal sains sukan yang diterapkan untuk menilai keupayaan atlet.

Sehingga hari ini, Majlis Sukan Negeri Pulau Pinang (MSNPP) mempunyai seramai 56 orang atlet elit di mana seramai 23 orang adalah dari kategori A dan 33 orang dari kategori B.  Kesemua prestasi atlet elit ini dipantau secara berkala oleh jurulatih sepenuh masa bagi sukan masing-masing yang mana laporan prestasi mereka akan dikemukakan kepada MSN untuk tujuan pemantauan. 

(c)  
Sepertimana yang  dinyatakan di atas, beberapa  program telah pun dan sedang dirangka bagi memastikan Pulau Pinang mengembalikan kegemilangan sukan terutamanya untuk SUKMA 2010 Melaka. Sebagai rumusan program-program tersebut adalah seperti berikut :

(i) Sukan Pulau Pinang 2009 (SUKPEN 2009);
(ii) Festival Sukan Kombat (FESKOM 2009);
(iii) Atlet Skuad SUKMA XIII 2010 Melaka;
(iv) Atlet Projek MUTIARA (Penyediaan ke SUKMA dan jangka panjang);
(v) Program Atlet Elit SUKMA XIII 2010 Melaka;
(vi) Skuad Pelapis Pulau Pinang;
(vii) Program Kejurulatihan;
(viii) Program Latihan Periodization Plan;
(ix) Penumpuan Bagi Sukan Yang Berpotensi Dan Menawarkan Banyak Pingat;
(x) Pertandingan Di Dalam Dan Luar Negara;
(xi) Pembelian Dan Penggantian Peralatan
(xii) Makanan Tambahan (Food Suppliment)
Majlis Sukan Negeri Pulau Pinang juga telah pun mengenal pasti tagline Pulau Pinang bagi SUKMA 2010 Melaka iaitu ”PULAU PINANG PASTI EMAS” atau ”PENANG GO FOR GOLD”.

Sasaran pingat yang akan diraih oleh Pulau Pinang pada SUKMA 2010 Melaka adalah sebanyak 40 pingat emas.

Ahli Kawasan Bertam (Y.B. Puan Hajah Zabariah Binti Wahab) bertanya kepada Y.A.B Ketua Menteri:
4.
Apakah bentuk bantuan dan sumbangan kepada persatuan sukan agar ia lebih maju, berkembang dan melahirkan atlet yang lebih cemerlang?

(a) 
Berapa ramaikah atlet dikeluarkan setakat ini dan bilangan persatuan?

(b)
Adakah mereka mendapat latihan daripada jurulatih atau pakar tertentu?

(c) 
Berapakah rumah persatuan sukan yang cemerlang dan merosot dan  kenapa?

Y.A.B Ketua Menteri:
4.
Majlis  Sukan   Negeri  Pulau   Pinang   sentiasa   membantu persatuan-persatuan sukan negeri Pulau Pinang dalam bentuk peruntukan kewangan untuk menyertai pertandingan luar dan dalam negeri serta menganjurkan aktiviti-aktiviti bersama persatuan. Di samping itu, Majlis Sukan Negeri juga memberi bantuan khidmat nasihat, bantuan kepakaran bidang sains sukan, bantuan peralatan sukan dan menyediakan kemudahan gimnasium berserta jurulatih.

(a)
Pada tahun 2008, Majlis Sukan Negeri Pulau Pinang telah membelanjakan sejumlah RM327,485.00 sebagai bantuan kepada 34 persatuan sukan. Sehingga 30 Mac 2009, Majlis Sukan Negeri Pulau Pinang telah membelanjakan sebanyak RM67,114.50 bagi membantu 11 persatuan sukan yang telah memohon. Majlis Sukan Negeri Pulau Pinang sentiasa memberi bantuan kepada semua Persatuan Sukan di bawah Majlis Sukan Negeri Pulau Pinang.

(b)
Majlis Sukan Negeri Pulau Pinang telah melantik seramai 9 orang jurulatih dari luar negara, 18 orang jurulatih sepenuh masa tempatan dan 28 orang jurulatih sambilan untuk melatih atlet-atlet dari Persatuan Sukan berkenaan secara berterusan.

(c)
Prestasi kebanyakan Persatuan Sukan di Negeri Pulau Pinang semakin meningkat terutamanya bagi sukan skuasy, badminton, karate do, silat, tinju, memanah, menembak, olahraga dan tenpin bowling kerana sukan-sukan tersebut berjaya melahirkan atlet-atlet yang mewakili Pasukan Kebangsaan ke peringkat antarabangsa.  Antaranya ialah Dato’ Lee Chong Wei pemenang pingat perak sukan Olimpik, Dato’ Nicol Ann David pemain skuasy No.1 dunia dan Cheng Chu Sian, atlet memanah yang berjaya melayakkan diri ke peringkat suku akhir Sukan Olimpik. Persatuan-persatuan tersebut berjaya kerana program latihan yang dijalankan oleh jurulatih telah dipantau oleh Majlis Sukan Negara dan Institut Sains Negara dari segi sains sukan selaras dengan perkembangan sukan antarabangsa.

Antara sukan-sukan yang merosot prestasinya ialah sukan gimrama dan berbasikal. Kemerosotan sukan gimrama adalah kerana pihak Majlis Gimnastik Pulau Pinang dan Majlis Sukan Negeri Pulau Pinang begitu sukar untuk mendapat khidmat jurulatih yang mempunyai kualiti dan kepakaran dalam sukan gimrama. Sehubungan dengan itu, pihak Majlis Gimnastik dan Majlis Sukan Negeri Pulau Pinang perlu berusaha mendapat khidmat jurulatih dari luar negara untuk membantu meningkatkan prestasi sukan Gimrama di Pulau Pinang.

Prestasi sukan lumba basikal, Pulau Pinang juga mengalami kemerosotan adalah kerana pihak Majlis Sukan Negeri Pulau Pinang tidak mempunyai jurulatih sepenuh masa sebelum ini untuk melatih atlet-atlet lumba basikal Pulau Pinang. Walau bagaimanapun,  seorang jurulatih sepenuh masa bagi melatih dan memilih atlet-atlet lumba basikal Pulau Pinang akan dilantik.

Ahli Kawasan Bertam (Y.B. Puan Hajah Zabariah Binti Wahab) bertanya kepada Y.A.B Ketua Menteri:
5.
Apakah usaha untuk memajukan sukan bola sepak?

(a)
Nyatakan usaha untuk menarik minat orang ramai menonton perlawanan bola sepak di stadium? 

(b)
Apakah punca bilangan penonton di stadium yang makin merosot dan cadangan memulihkan keadaan? 

(c)
Adakah kelab yang berpotensi seperti yang layak masuk ke Liga Perdana akan dibantu?

Y.A.B Ketua Menteri:
5.
Usaha untuk memajukan sukan bola sepak dilakukan oleh Persatuan Bolasepak Malaysia (FAM) di peringkat kebangsaan dan di peringkat negeri,  Majlis Sukan Negeri Pulau Pinang (MSNPP) bekerjasama dengan Persatuan Bola Sepak Pulau Pinang (FAP) dan Jabatan Pelajaran Negeri untuk memajukan sukan tersebut.  Kebanyakan program mencungkil bakat dijalankan oleh FAP dengan kerjasama Jabatan Pelajaran Negeri.

Antara program yang dianjurkan ialah Program Pencarian Bakat ’Talent ID’,  mengambil bahagian dalam Liga Sukan JPM dan juga pertandingan anjuran MSSPP dan MSSM.  MSNPP juga menganjurkan Kejohanan SUKPEN yang melibatkan pertandingan antara daerah dan ini dapat mencungkil bakat dari peringkat akar umbi di setiap pelosok negeri ini.

MSNPP juga memberikan bantuan penggunaan Gimnasium di Kompleks Majlis Sukan Negeri kepada pasukan bola sepak Liga Super Pulau Pinang,  membantu pasukan bola sepak SUKMA Pulau Pinang dan membantu menyediakan perkhidmatan bas dan coaster untuk memudahkan pergerakan ke sesuatu perlawanan.

Pasukan Bolasepak juga perlu diperkuatkan dengan pemain bintang yang sudah mempunyai nama yang besar di persada sukan bola sepak dan ini memerlukan belanja yang besar.

(a)
Usaha untuk menarik orang ramai menonton perlawanan bola sepak di stadium ialah dengan meningkatkan prestasi pasukan dengan mengambil pemain-pemain berkaliber (pemain bintang) dan berpengalaman kerana penonton pasti akan datang jika prestasi pasukan cemerlang dan penonton hanya berminat mendampingi pasukan yang menang (winning team).

Selain daripada itu,  sokongan padu dan kerjasama daripada Kelab Penyokong Haria Penang juga diperlukan untuk memastikan penyokong setia sentiasa berkunjung ke stadium apabila ada perlawanan yang melibatkan pasukan Pulau Pinang

(b)
Punca bilangan penonton yang makin merosot ialah kerana persembahan pasukan yang tidak konsisten dan pasukan Pulau Pinang buat masa ini bukanlah sebuah pasukan yang sentiasa menang dalam setiap perlawanan.

Usaha boleh dilakukan untuk memulihkan pasukan negeri dengan mencari bakat pemain-pemain anak negeri yang berkemahiran tinggi dan terkenal.  

(c)
MSNPP membantu menyalurkan sumbangan daripada Perbadanan Bekalan Air Pulau Pinang Sdn. Bhd. kepada Persatuan Bola Sepak Pulau Pinang sebanyak RM150,000.00 setahun.  Di samping itu, MSNPP juga membantu dari segi penggunaan Gimnasium yang terdapat di Kompleks Majlis Sukan Negeri Pulau Pinang.

XIX.
Ahli Kawasan Paya Terubong (Y.B. Tuan Yeoh Soon Hin) bertanya kepada Y.A.B. 
Ketua Menteri:
1.
Bolehkah kerajaan negeri memperuntukkan mana-mana tanah kerajaan di Paya Terubong untuk dibina sebuah bangunan Pasar Awam di Paya Terubong?

Y.A.B. Ketua Menteri:
1.
Pada ketika ini,  Kerajaan Negeri tidak mempunyai tanah yang sesuai untuk dibangunkan sebuah pasar awam di Paya Terubong.  Namun begitu,  Kerajaan Negeri sentiasa bersedia untuk membantu Majlis Perbandaran Pulau Pinang yang bertanggungjawab dalam menyediakan pasar awam tersebut.  

Ahli Kawasan Paya Terubong (Y.B. Tuan Yeoh Soon Hin) bertanya kepada Y.A.B. Ketua Menteri:
2.
Banyak struktur antena telekomunikasi yang dibina tanpa kelulusan daripada Pihak Berkuasa Tempatan (PBT) di atas bumbung bangunan dan banyak bantahan diterima daripada penduduk sekitar.  Adakah kerajaan negeri bersedia merobohkan struktur antena telekomunikasi yang dibina tanpa kelulusan untuk menjaga perasaan rakyat jelata?

Y.A.B. Ketua Menteri:
2.
Notis di bawah Sek. 72 Akta Jalan,  Parit dan Bangunan,  1974 supaya merobohkan struktur-struktur haram akan dikeluarkan jika didapati struktur-struktur antena telekomunikasi dibina secara haram di atas bumbung bangunan.  Kegagalan syarikat-syarikat telekomunikasi berkaitan untuk mematuhi kehendak notis tersebut akan disusuli dengan tindakan perobohan ataupun tindakan mahkamah oleh Pihak Berkuasa Tempatan (PBT).  Dalam usaha untuk mengambil tindakan penguatkuasaan ke atas struktur-struktur antena haram,  PBT juga mengambil perhatian terhadap saranan Task Force untuk proses pemutihan sebelum akhir tahun 2009.  Task Force mencadangkan supaya semua syarikat telekomunikasi yang berkaitan mengemukakan permohonan untuk mendapatkan kelulusan sebelum 31 Disember 2009.  Garis panduan masih dalam perhatian Task Force.

Sehingga sekarang tidak ada bukti konklusif menunjukkan bahawa radiasi daripada antena telekomunikasi boleh memudaratkan kesihatan penduduk yang tinggal berdekatan.  Walau bagaimanapun,  kerajaan negeri sentiasa prihatin  dengan pandangan Badan Bukan Kerajaan (NGO) seperti Penang Wireless Group yang telah berdialog bersama pihak kerajaan negeri pada 26 Mac 2009.  NGO tersebut turut menghantar memorandum kepada kerajaan negeri.  Sekiranya ada sebarang cadangan,  pihak kerajaan negeri akan mengkaji cadangan tersebut. 

Kerajaan negeri memberi jaminan sekiranya terdapat bukti konklusif bahawa radiasi daripada menara telekomunikasi boleh menjejaskan kesihatan penduduk,  kerajaan negeri tidak akan teragak-agak merobohkan menara komunikasi ataupun memindanya ke tempat lebih selamat supaya kesihatan rakyat tidak dikompromi.

Untuk makluman,  dalam mesyuarat Majlis Negara Kerajaan Tempatan ke-60 pada 3 Jun 2008,  pihak Kementerian Kesihatan telah membentangkan satu kertas makluman bertajuk Guidance To Safety And Health Aspects Of Base Stations And Mobile Phones.  Kementerian Kesihatan Malaysia sependirian dengan World Health Organization yang berpendapat bahawa tiada bukti konklusif yang ditemui menunjukkan sinaran tak mengion daripada menara telekomunikasi pada paras yang biasa boleh mendatangkan kesan buruk atau menjejaskan kesihatan penduduk.

Ahli Kawasan Paya Terubong (Y.B. Tuan Yeoh Soon Hin) bertanya kepada Y.A.B. Ketua Menteri:
3.
KADUN Paya Terubong merupakan KADUN yang mempunyai populasi penduduk yang paling tinggi di Pulau Pinang tetapi sampai hari ini masih tidak ada CCTV di KADUN ini.  Adakah kerajaan negeri mempunyai apa-apa rancangan untuk memasangnya dan jika ada, bilakah CCTV boleh dipasangkan    di KADUN Paya Terubong?

Y.A.B. Ketua Menteri:
3.
Kerajaan negeri dengan bantuan PDRM telah mengenal pasti 12 lokasi di KADUN Paya Terubong untuk dipasangkan CCTV. Senarai lokasi pemasangan CCTV  adalah seperti berikut :

(i)
Simpang Tingkat Bukit Jambul/Jalan Paya Terubong;

(ii)
Simpang Taman Rambai/Jalan Paya Terubong;

(iii)
Simpang Lebuh raya Paya Terubong/Jalan Paya Terubong;

(iv)
Kawasan rumah pangsa kos rendah Jalan Semarak Api

(v)
Simpang Jalan Bukit Kukus/Lebuh raya Thean Tek;

(vi)
Taman Metropolitan, Lebuh Relau 4/Lebuh Relau 2;

(vii)
Simpang Jalan Paya Terubong/Lebuh raya Thean Tek;

(viii)
Jalan Lembah Ria/Jalan Paya Terubong;

(ix)
Lebuh Rambai 1/Jalan Paya Terubong;

(x)
Tingkat Paya Terubong 1/Jalan Paya Terubong;

(xi)
Tingkat Paya Terubong 4/Tingkat Paya Terubong 5; dan

(xii)
Jalan Bukit Kukus/Bukit Awana/Grandview Heights.

Kerja-kerja pemasangan CCTV akan dijalankan secara berperingkat mengikut kemampuan kerajaan negeri. Bantuan kewangan Kerajaan Pusat juga telah dipohon untuk tujuan ini.  Adalah dijangka bahawa bilangan CCTV yang telah dikenal pasti untuk KADUN Paya Terubong akan dipasang mulai penghujung tahun 2009.

Ahli Kawasan Paya Terubong (Y.B. Tuan Yeoh Soon Hin) bertanya kepada Y.A.B. Ketua Menteri:
4.
Dari tempoh Mac 2008 sehingga Mac 2009, berapa banyakkah projek perumahan awam baru telah dilaksanakan oleh Kerajaan Negeri terutama bagi menyediakan rumah mampu milik untuk rakyat Negeri Pulau Pinang?

Y.A.B. Ketua Menteri:
4.
Tempoh setahun merupakan jangka masa yang terlalu pendek untuk menyiapkan sesuatu projek perumahan.  Kerajaan Negeri sememangnya mempunyai perancangan untuk membina lebih banyak rumah mampu milik di Negeri Pulau Pinang.  Sebagai langkah permulaan, Projek Perumahan Rakyat (PPR) di sewa di Daerah Barat Daya akan dilaksanakan sebanyak 500 unit dalam tempoh terdekat oleh Kementerian Perumahan dan Kerajaan Tempatan (KPKT) di bawah pengurusan Kerajaan Negeri.

Ahli Kawasan Paya Terubong (Y.B. Tuan Yeoh Soon Hin) bertanya kepada Y.A.B. Ketua Menteri:
5.
Sehingga bulan Mac 2009, berapa banyakkah projek perumahan bertingkat tinggi di KADUN Paya Terubong yang telah menubuhkan Pengurusan Bersama (JMB) dan Badan Pengurusan Bersama (MC)?  Sila nyatakan nama projek perumahan berkenaan yang telah menubuhkan JMB dan MC dan tarikh bila ditubuhkan.

Y.A.B. Ketua Menteri:
5.
Sehingga bulan Mac 2009 terdapat sebanyak 13 projek perumahan dalam kawasan Dewan Undangan Negeri Paya Terubong yang telah menubuhkan Badan Pengurusan Bersama (JMB). Senarai projek perumahan yang telah menubuhkan Badan Pengurusan Bersama (JMB) seperi di lampiran ’A’. 

Bagi Perbadanan Pengurusan, sebanyak 26 projek di KADUN Paya Terubong telah didaftarkan di bawah Seksyen 39, Akta Hakmilik Strata 1985.  Senarai projek perumahan di Kadun Paya Terubong yang telah mempunyai hak milik strata dan yang telah menubuhkan Perbadanan Pengurusan (MC) seperti di lampiran 'B'.

